
У Беларусі актывізуюцца працэсы аптымізацыі медыйнай сферы 
ў адпаведнасці з канцэпцыяй рэфармавання дзяржаўных друка-
ваных СМІ. Значныя трансфармацыйныя пераўтварэнні адбыва-
юцца як на “вертыкальным”, так і на “гарызантальным” узроўнях. 
Можна канстатаваць: істотна змяняецца ландшафт нацыяналь-



98

най медыяпрасторы, ствараюцца новыя інфармацыйныя рэсурсы. 
Першай “аптымізацыйнай” ластаўкай стала стварэнне 1 лістапада 
2012 года выдавецкага дома “Звязда”, які аб’яднаў пад адным “да-
хам” аднайменную штодзённую грамадска-палітычную газету і 
літаратурна-мастацкія выданні краіны. 

Пасля прыняцця Закона Рэспублікі Беларусь “Аб сродках ма-
савай інфармацыі”, які ўступіў у сілу 8 лютага 2009 г., даследчыкі 
адзначалі: складваецца новая беларуская журналістыка [1, с. 267]. 
На VII Беларускім міжнародным медыяфоруме “Партнёрства ў імя 
будучыні: мадэлі новай эпохі” ў чэрвені 2012 г. было абвешчана, што 
ў Беларусі вядзецца работа па стварэнні ўзбуйненых медыяструк-
тур, якія будуць прадстаўляць вядучыя рэспубліканскія друкава-
ныя выданні. Замест разрозненных рэдакцый гэты сегмент зоймуць 
два медыяхолдынгі: адзін – грамадска-палітычны, другі – у боль-
шай ступені культуралагічны. Тагачасны кіраўнік Адміністрацыі 
Прэзідэнта Рэспублікі Беларусь У. Макей падкрэсліў, што такім 
чынам будзе сканцэнтраваны творчы патэнцыял, аптымізавана 
эканамічная дзейнасць: “Вынікам рэфармавання павінен стаць 
выпуск якаснага сучаснага інфармацыйнага прадукту, прычым 
не толькі ў друкаваных сродках масавай інфармацыі, але і ў сет-
цы інтэрнэт. Мяркую, што тым самым будзе актуалізаваны прамы 
дыялог з журналісцкімі супольнасцямі іншых краін, адпаведнымі 
міжнароднымі інстытутамі, пашыраны чытацкія аўдыторыі” [2, 
c. 5].

Своеасаблівую “дарожную карту” аптымізацыі сістэмы СМІ 
краіны выклаў міністр інфармацыі Алег Праляскоўскі ў інтэрв’ю 
часопісу “Беларуская думка” ў лістападзе 2012 г., падкрэсліўшы, 
што рэфармаванне дзяржаўных медыяструктур пасадзейнічае па-
ляпшэнню канкурэнтаздольнасці СМІ ў новых умовах развіцця 
інфармацыйнага рынку, паколькі “аптымізацыя сферы друка-
ваных СМІ накіравана на павышэнне эфектыўнасці дзяржаўнай 
інфармацыйнай палітыкі, канцэнтрацыю прафесійнага патэнцыя-
лу, а не на простае, механічнае скарачэнне выдаткаў за кошт люд-
зей”. Часта адны і тыя ж падзеі ў розных выданнях асвятляюцца 
аднолькава – таму “навошта займацца дубляваннем? Гэта не дае 
дадатковага эфекту ні ў інфармацыйным, ні ў фінансавым плане. 
А часам і наадварот. Да таго ж пяць штодзённых дзяржаўных маса-
вых палітычных газет для нашай невялікай краіны – гэта залішні 
рэсурс “ [3, с. 7]. Кіраўнік інфармацыйнай галіны ў “праграмным” 
інтэрв’ю выклаў канкрэтна сцэнар зменаў у медыяпрасторы: “На 
першым этапе аптымізацыя рэдакцый закране арганізацыйна-

гаспадарчую кухню: адбудзецца аб’яднанне адміністрацыйнага 
апарату, стварэнне агульнай для рэспубліканскіх газет службы 
маркетынгу, бухгалтэрыі, юрыдычнай службы, гэта значыць пла-
нуецца стварыць адзіную юрыдычную асобу”. А другі этап рэфар-
мавання закране ўжо творчую дзейнасць рэдакцый. “Пакуль яшчэ 
заўчасна казаць аб канкрэтных дэталях. Як міністр інфармацыі 
я бяру на сябе абавязацельства рэалізаваць гэтую рэформу такім 
чынам, каб тыя прафесіяналы, якія сёння працуюць у нашых га-
зетах, не былі пакрыўджаныя. Ніхто не будзе выкінуты на вуліцу 
і пакінуты без увагі < … > Ёсць сфармаваныя і заслужаныя буй-
ныя журналісцкія калектывы, і крыўдзіць іх было б няправільна” 
[Тамсама]. У якасці станоўчага прыкладу аптымізацыі быў на-
званы выдавецкі дом “Звязда”: усе выданні, якія ўвайшлі ў гэтае 
аб›яднанне, захоўваюць ранейшую перыядычнасць і аб’ёмы.

У склад рэдакцыйна-выдавецкай установы (РВУ) “Выдавецкі 
дом «Звязда»” ўваходзяць літаратурна-мастацкія і грамадска-
палітычныя часопісы «Полымя», «Маладосць», «Нёман», часопіс 
сатыры і гумару «Вожык», штотыднёвая газета «Літаратура і ма-
стацтва», выдавецкі аддзел, які ажыццяўляе выпуск кніг (раней 
гэтыя структуры ўваходзілі ў склад рэдакцыйна-выдавецкай уста-
новы «Літаратура і мастацтва»), а таксама ўрадавая і парламенц-
кая газета «Звязда».

Ці можна назваць новую інфармацыйную структуру холдынгам? 
Алесь Карлюкевіч, дырэктар – галоўны рэдактар РВУ “Выдавецкі 
дом «Звязда»” адзначыў: “Холдынг – гэта сістэма камерцыйных 
арганізацый. Яна ўключае ў сябе “кіруючую кампанію”, якая вало-
дае кантрольнымі пакетамі даччыных кампаній, і самі даччыныя 
кампаніі. Кіруючая кампанія можа выконваць не толькі кіруючыя, 
але і гаспадарчыя функцыі. Так што мы ўсё ж рэдакцыйна-выда-
вецкая ўстанова” [4, с. 49]. 

Разам з тым ідэю холдынга можна разумець і больш шырока: 
“Дзеля чаго аб’ядноўваюцца ў холдынг, а не ствараюць аб’яднанні 
кшталту трэста ці канцэрна, дзе суб’екты гаспадарання застаюцца 
самастойнымі структурамі? Мэта дастаткова ясная: каб заваёўваць 
новыя сектары рынку і зніжаць выдаткі < … > Стварэнне агуль-
най гаспадарчай структуры дае магчымасць найбольш акрэслена 
выкарыстоўваць агульны бюджэт, які дазваляе, між іншым, узва-
жана падыходзіць да пераразмеркавання сродкаў, акумулявання 
іх у межах аднаго прадпрыемства. Зразумела, што ў грамадска-
палітычнага масавага і літаратурна-мастацкага выданняў заўсёды 
розныя бюджэты, розныя заробкі і выдаткі” [4, с. 49]. Такім чы-

нам, грамадска-палітычная газета ў пэўным сэнсе выступае той 
кіруючай кампаніяй, якая ўплывае на стан развіцця астатніх 
партнёраў, увогуле на “холдынг” – выдавецкі дом, прычым не толькі 
з эканамічнага пункту гледжання, але і ў плане арганізацыйным, 
творчым. А. Карлюкевіч адзначыў: газета “Звязда” “падстаўляе 
плячо” літаратурна-мастацкім выданням. Рэкламуючы для сваіх 
чытачоў літаратурна-мастацкую перыёдыку, “Звязда” павялічвае 
і колькасць іх чытачоў. Можна весці размову і пра наяўнасць боль-
шых маркетынгавых магчымасцяў у некалькіх рэдакцыях, узятых 
разам.

У сувязі са стварэннем РВУ “Выдавецкі дом “Звязда” варта 
ўзгадаць некаторыя вехі гісторыі найстарэйшай беларускай газе-
ты – ваеннага і пасляваеннага этапаў. 

У час Вялікай Айчыннай вайны па iнiцыятыве i пры ўдзеле 
“Звязды” выпускалiся i “даччыныя” выданнi – як, напрыклад, 
агітплакат “Раздавім фашысцкую гадзіну”. Яго першы нумар 
выйшаў 5 лiпеня 1941 г., адразу пад “шапкай”-назвай было паз-
начана: “Агітплакат. Выданне газеты “Звязда”. У ліпені 1941 г. 
выйшла 13 нумароў агітплаката, у жніўні – 6 (усяго да мая 1945 
г. было выдадзена 142 нумары). Спачатку агітплакат выходзіў на 
рускай мове, з сакавіка 1942-га – на беларускай, менавіта тады і 
ператварыўся ў газету-плакат, пазней – у сатырычны часопіс для 
насельніцтва і партызан Беларусі. Выдаваўся ў Гомелі, потым у 
прыфрантавой паласе і ў Маскве, пасля ў Навабеліцы і Мінску. 
Змяшчаліся фельетоны, памфлеты, сатырычныя вершаваныя 
і празаічныя літаратурныя творы, карыкатуры. Друкаваліся 
творы Я. Коласа, Я. Купалы, А. Астрэйкі, П. Броўкі, Я. Брыля, 
В. Віткі, К. Крапівы, М. Лужаніна, П. Панчанкі, М. Танка, іншых 
пісьменнікаў. Са жніўня 1945 года выходзіць як сатырычна-гу-
марыстычны часопіс “Вожык”. Такім чынам, увайшоўшы ў склад 
выдавецкага дома “Звязда”, “Вожык” у пэўным сэнсе вярнуўся да 
сваіх вытокаў.

Зусім невядомая старонка гісторыі газеты адгарнулася ў 2007 
годзе, калі “Звязда” і Беларускі дзяржаўны музей гісторыі Вялікай 
Айчыннай вайны ажыццяўлялі сумесны праект “Радок “Звязды” ў 
гісторыі краіны”. Супрацоўнiкi музея знайшлi ў фондавай калекцыi 
газет яшчэ адно выданне газеты “Звязда” – агiтплакат “Сталин-
ские комиссары”. Захаваўся толькі адзіны экзэмпляр гэтага вы-
дання: № 17 за жнiвень 1941 года. Указ Прэзiдыума Вярхоўнага 
Савета СССР аб рэарганiзацыi органаў прапаганды i ўвядзеннi 
iнстытута ваенных камiсараў з’явiўся 16 лiпеня 1941 г. Зыходзя-

чы з таго, што да восенi 1942 г. камандныя кадры набылi вопыт 
вядзення баявых дзеянняў, загартавалiся i памацнелi, павысiлiся 
маральна-баявыя якасцi асабовага складу, 9 кастрычнiка 1942 г. 
Прэзiдыум Вярхоўнага Савета СССР скасаваў iнстытут ваен-
ных камiсараў i ўстанавiў поўнае адзiнаначалле ва Узброеных 
Сiлах СССР. За гэты кароткi гiстарычны прамежак часу ваенныя 
камiсары з гонарам выканалi свае задачы ў самы цяжкi перыяд 
вайны. Пра iх шмат пiсалi ўсе газеты. А “Звязда” стала выдаваць 
асобны агiтплакат “Сталинские комиссары”. Улiчваючы, што Указ 
аб увядзеннi iнстытута ваенных камiсараў быў выдадзены 16 
лiпеня, а ў фондах захоўваецца жнiвеньскi экзэмпляр, за № 17, 
можна меркаваць, што перыядычнасць яго выхаду была дастат-
кова высокай – ён выдаваўся прыкладна праз дзень. Месцам вы-
дання быў, хутчэй за ўсё, г. Гомель, якi быў акупаваны 19 жнiўня 
1941 г. Аднак нi дакументальных звестак пра гэтае ўнiкальнае вы-
данне, нi прозвiшчаў мастакоў i журналiстаў, якiя выпускалi гэты 
агiтплакат, пакуль што не знойдзена.

У 1960 годзе было заснавана газетна-часопіснае выдавецтва ЦК 
КПБ, якое да 1969 года мела аднайменную з найстарэйшай белару-
скай газетай назву “Звязда”. Так, па стане на 1970 год выдавецтва 
выпускала рэспубліканскія газеты (агульным разавым тыражом 
2 547 353 экз.): “Звязда”, “Советская Белоруссия”, “Сельская газе-
та”, “Чырвоная змена”, “Знамя юности”, “Піянер Беларусі”, “Зорь-
ка”, абласную газету “Мінская праўда” і гарадскую газету “Вячэрні 
Мінск” (на беларускай і рускай мовах); часопісы (агульным раза-
вым тыражом 997 622 экз.): “Коммунист Белоруссии”, “Маладосць”, 
“Вожык” (дадаткі “Бібліятэка “Вожыка” і плакат “На калючкі”), 
“Вясёлка”, “Бярозка”, “Работніца і сялянка”, “Блокнот агитатора”, 
“На экранах Белоруссии” [5, с. 183].

Гэтая буйная медыяструктура распалася ў пачатку 1990-х, калі 
з развалам Савецкага Саюза “рэвалюцыйныя” змены адбываліся 
ва ўсіх сферах грамадскага жыцця, у тым ліку і інфармацыйнай. 
Аднак, магчыма, менавіта гэтая медыяструктура і паслужыла 
ў пэўным сэнсе штуршком-узорам для распачатай у 2012 годзе 
аптымізацыі СМІ.

Яшчэ адна буйная інфармацыйная ўстанова была створана 1 
ліпеня 2013 года на базе рэдакцыі “Советской Белоруссии”. Пра 
гэта, дарэчы, гаварыў кіраўнік інфармацыйнай сферы ў пачатку 
рэфармацыйнага шляху: пры аптымізацыі рэспубліканскіх друка-
ваных СМІ “абапірацца будзем на самае масавае і ва ўсіх сэнсах 
паспяховае штодзённае грамадска-палітычнае выданне – газету 
“Советская Белоруссия” [3, с. 7].

У адпаведнасці з распараджэннем “Аб некаторых пытаннях 
рэарганізацыі асобных рэдакцый сродкаў масавай інфармацыі” ад 
10 студзеня 2013 г., падпісаным прэм’ер-міністрам М. Мясніковічам 
і кіраўніком Адміністрацыі Прэзідэнта Беларусі А. Кабяковым, 
было запланавана правесці рэарганізацыю устаноў “Рэдакцыя га-
зеты “Рэспубліка” і “Рэдакцыя газеты “Белорусская нива” шляхам 
іх далучэння да ўстановы Адміністрацыі Прэзідэнта Рэспублікі 
Беларусь “Рэдакцыя газеты “Советская Белоруссия”; міністэрству 
адукацыі даручана прыняць рашэнне аб рэарганізацыі ўстановы 
“Рэдакцыя газеты “Знамя юности” шляхам далучэння да “Совет-
ской Белоруссии”; міністэрству інфармацыі – ініцыяваць разгляд 
на пазачарговым агульным сходзе акцыянераў Адкрытага акцы-
янернага таварыства (ААТ) “Народная газета” пытанняў перада-
чы функцый рэдакцыі газеты “Советской Белоруссии” і ліквідацыі 
гэтага таварыства. Згодна з пастановай Савета Міністраў № 322 
ад 30 красавіка 2013 г., рэдакцыі газет “Рэспубліка” і “Белорусская 
нива” 1 ліпеня 2013 г. аб’ядналіся з газетай “Советская Белорус-
сия”. Працэс аптымізацыі закранае і ведамасныя друкаваныя СМІ. 
Запланавана, што з 88 газет, часопісаў і бюлетэняў у друкаваным 
выглядзе працягнецца выпуск 51 выдання.

Сярод навацый рэгіянальнай прэсы – змена перыядычнасці 
выпуску. Шэраг раённых газет перайшлі на штотыднёвы фармат 
выхаду. Сярод матывацыйных крытэрыяў гэтага кроку – паляп-
шэнне фінансава-эканамічных паказчыкаў, зместавага склад-
ніка выданняў, павышэнне колькасці і якасці аналітычных матэ-
рыялаў, удасканаленне дызайну. Зроблены канкрэтныя крокі і ў 
накірунку рэгіянальнай «медыяхалдынгізацыі» з мэтай паляпшэн-
ня фінансава-эканамічнага і творчага патэнцыялу рэдакцый. 

Як вядома, практыка – крытэрый ісціны: эфектыўнасць аптымі-
зацыйных працэсаў і рашэнняў вызначыць час.

Алег Слука
Беларускі дзяржаўны ўніверсітэт

ÍÀÖÛßÍÀËÜÍÀß ²ÄÝß ¡ ÑÂßÒËÅ ÑÓ×ÀÑÍÀÉ «ÇÂßÇÄÛ»
На аснове нацыянальнай газеты «Звязда» створаны рэспубліканскі 
інфармацыйны комплекс – грамадска-палітычны і нацыянальна-
культурны холдынг, у які ўвайшлі беларускамоўныя рэспублі-
канскія выданні. Гэта аб’ектыўная з’ява сучаснай мадэрнізацыі 
інфармацыйнай прасторы, якая адпавядае рэлізацыі інавацыйных 
праектаў сацыяльна-эканамічнага развіцця Рэспублікі Беларусь 
на сучасным этапе. За перыяд свайго працяглага існавання га-
зета і пакаленні журналістаў яе рэдакцыі стварылі моцную інтэ-
лектуальную сферу, якая ў час будаўніцтва дэмакратычнай неза-
лежнай беларускай дзяржавы з’яўляецца своеасаблівым ключом 
для адкрыцця складаных і супярэчлівых «выклікаў ХХІ веку».

Газета «Звязда» – своеасаблівае культурнае і грамадска-па-
літычнае выданне ў Беларусі. У постсавецкай і еўрапейскай ме-
дыйнай сістэме таксама не шмат перыядычных выданняў, гісторыя 
якіх арганічна знітавана з працэсам фарміравання нацыі і дзяр-
жавы. Інтэлектуальная каштоўнасць агромністага кантынента 
інфармацыі «Звязды» вымяраецца эпахальнымі зменамі, якія 
адбыліся ў Беларусі і якія зарэгістраваны на старонках газеты як 
вехі велічнай гісторыі беларускага народа. Змест «Звязды» ва ўсе 
часы адпавядае інтарэсам беларускага грамадства – у гэтым, нават 
з улікам ідэалагічных фактараў, народнасць першай нацыяналь-
най газеты.

Палітычны вектар рэдакцыі скіраваны на ўмацаванне экана-
мічнага базісу і маральна-духоўнай сферы грамадства. Культурнае 
поле «Звязды» заўсёды апераджае традыцыйныя светаўяўленні 
людзей і з’яўляецца трывалым фактарам фарміравання нацыя-
нальнай культуры. Газета па форме і змесце – нацыянальны 
інстытут роднай мовы, літаратуры і мастацтва. Еўрапейскі ўзро-
вень культуры беларускага грамадства непа рыўна звязаны з 
дына мікай развіцця інтэлектуальнай прасторы ў газеце «Звязда». 
Высокія грамадскія, палітычныя і культурныя каштоўнасці нрод-
най газеты ўзбагачаюцца яшчэ адной акалічнасцю – вызначаль-
най роляй у працэсе фарміравання Нацыянальнай ідэі. «Звязда» 
з’яўляецца адным з асноўных аб’яднальных цэнтраў і філасофскім 
падмуркам фарміравання беларускай нацыі. 


